MAELEZO  ZA WAZIRI WA KILIMO, MHESHIMIWA JAPHET N. HASUNGA WAKATI WA KUMKARIBISHA MGENI RASMI KATIKA UFUNGUZI WA CHA MAADHIMISHO YA SIKUKU YA WAKULIMA NANE NANE KITAIFA, SIMIYU TAREHE 08 AGOSTI ,2020

Mheshimiwa Kassim Majaliwa Majaliwa Waziri Mkuu wa Jamhuri ya Muungano wa  Tanzania;

Waheshimiwa Mawaziri na Manaibu Mawaziri mliopo;

Mhe. Anthony Mtaka, Mkuu wa Mkoa wa Simiyu;

Waheshimiwa Wakuu wa Mikoa mliopo;

Makatibu Wakuu mliopo;

Makatibu Tawala wa Mikoa mliopo;

Wakurugenzi Wakuu na Maafisa Watendaji Wakuu wa Wakala, Taasisi na Mashirika ya Umma mliopo;

Waheshimiwa Wakuu wa Wilaya mliopo;

Wakurugenzi wa Halmashauri za Wilaya mliopo;

Wataalamu wa Kilimo, Mifugo, Uvuvi na Ushirika;

Wawakilishi wa Wadau wa Maendeleo mliopo;

Mwenyekiti wa Umoja wa Mabenki Tanzania;

Taasisi za Fedha mliopo;

Ndugu Wanahabari;

Wageni Waalikwa;

Mabibi na Mabwana

Asalaam Aleikhum
Tumsifu Yesu Kristu
   Bwana Yesu Asifiwe
Mheshimiwa Waziri Mkuu;

Awali ya yote, napenda kuchukua fursa hii kukushukuru wewe binafsi kwa kukuballi mwaliko wetu na kufika kujumuika na wakulima, wafugaji na wavuvi katika kilele cha maadhimisho ya sherehe za wakulima Nanenane. Pia, nitoe shukrani zangu za dhati kwa Serikali ya Awamu ya Tano chini ya Mheshimiwa Dkt. John Pombe Joseph Magufuli kwa Uongozi wake kwa nchi hii na msaada mkubwa wa kuendeleza sekta ya kilimo nchini. Aidha napenda kukupongeza wewe mwenyewe kwa kuaminiwa na wananchi wa jimbo la Ruangwa na kukuwezesha kupita bila kupingwa katika mchakato wa kura za maoni.
Mheshimiwa Waziri Mkuu, 

Tunapokutana katika sherehe hizi muhimu za nanenane za kilimo, mifugo, na uvuvi nchini Tanzania, ni hekima na busara kurejea chimbuko mahususi la sherehe hizi. Ningependa kunukuu kama ifuatavyo, “Kwa mujibu wa Azimio la Iringa la Halmashauri kuu ya TANU la mwezi Mei 1972, maarufu kama siasa ni kilimo, lilieleza kuwa kilimo chetu nchini ni muhimu kitosheleze mahitaji yafuatayo, kwanza kuwapatia wakulima chakula chao wenyewe, pili kuwalisha watu wengine wote, tatu, kutupatia fedha za kigeni, nne kutupatia malighafi za viwandani, na tano kutupatia ajira kwa watu wetu na kupunguza umasikini. 
Mheshimiwa Waziri Mkuu, 

Azimio la Arusha linasisitiza nchi kujitosheleza kwa chakula na kupata fedha zaidi. Kwa kutambua umuhimu wa sekta ya kilimo nchini, Serikali ya awamu ya tano imefanya mambo mengi makubwa kwenye sekta ya kilimo, mifugo na uvuvi na kupata mafanikio makubwa kama ifuatavyo; katika kipindi cha miaka mitano, mifumo mbalimbali imeanzishwa kwa lengo la kuimarisha na kuendeleza huduma bora kwenye kilimo. Mifumo hiyo ni pamoja na Mfumo wa usajili wa wakulima kwa lengo la kurahisisha katika utoaji huduma za ugani na masoko; kuanzishwa kwa bima ya mazao; Mfumo wa utoaji wa vibali na leseni kwa njia ya kielektroniki (ATMIS) ambao umesaidia kudhibiti mianya ya udanganyifu wa nyaraka na kuongeza ukusanyaji wa maduhuli ya Serikali; Mfumo wa utoaji wa huduma za ugani na taarifa za masoko kwa njia ya mtandao (M-Kilimo); mfumo wa usajili wa Wadau wa Sekta ya Kilimo; Mfumo wa usimamizi wa maghala (Warehouse e-Management) na Mfumo wa Taarifa za Kilimo (Agriculture Dashboard). 
Aidha jana mfumo wa kuhakiki pembejeo za kilimo ujulikanao kama T-hakiki umezinduliwa. Mfumo huu utawasaidia  wakulima kuweza kubaini kama viuatilifu na mbegu zinazouzwa ni sahihi na zina ubora unaotakiwa.
Mheshimiwa Waziri Mkuu;

Upatikanaji wa chakula umeendelea kuimarika na hivyo kuwezesha nchi yetu kujitosheleza kwa chakula kwa wastani wa asilimia 121 na kuwa na wastani wa ziada ya tani 2,798,700.60 katika kipindi cha miaka minne 4. Aidha, uzalishaji wa mazao makuu ya biashara yakiwemo pamba, kahawa, chai, pareto, tumbaku, korosho, mkonge na miwa umeongezeka kutoka jumla ya tani 796,502 Mwaka 2015/2016 hadi jumla ya tani 1,144,631 Mwaka 2018/2019 sawa na ongezeko la asilimia 43.7. Vilevile katika kipindi hicho cha miaka minne kiasi cha tani 1,613,000 za mazao ya kahawa, pamba, katani, chai, tumbaku na korosho kiliuzwa nje ya nchi na kuliingizia Taifa jumla ya Dola za Marekani Milioni 3,419.77 sawa na Shilingi trilioni 6.9.
Mheshimiwa Waziri Mkuu
Kwa upande wa mazao ya bustani, uzalishaji umeongezeka kutoka tani 5,931,900 mwaka 2015/2016 hadi tani 6,556,102 mwaka 2018/2019. Aidha, thamani ya mauzo ya mazao ya bustani yakiwemo mbogamboga na maua nje ya nchi yameongezeka toka Dola za Marekani milioni 412 mwaka 2015 hadi Dola za Marekani milioni 779 mwaka 2018/2019. Ongezeko hilo la mauzo linaifanya Tasnia ya mazao ya bustani kuchangia asilimia 38 ya fedha za kigeni zinazotokana na sekta ya kilimo.
Mheshimiwa Waziri Mkuu Upatikanaji wa mbegu bora umeongezeka kutoka tani 36,614.28 mwaka 2015/2016 hadi tani 76,725.52 mwaka 2019/2020 sawa na ongezeko la asilimia 110. 
Aidha, uzalishaji wa ndani wa mbegu bora umeongezeka kutoka tani 20,604.97 mwaka 2015/2016 hadi tani 69,173.17 mwaka 2019/2020. Aidha, Wizara imeimarisha upatikanaji wa mbolea nchini kwa kuanzisha mfumo wa ununuzi wa pamoja (Bulk Procurement System - BPS) ambao umewezesha kuongeza upatikanaji wa mbolea kutoka tani 302,482 mwaka 2015/2016 hadi tani 633,197 mwaka 2019/2020. Vilevile, upatikanaji wa viuatilifu kwa ajili ya kudhibiti visumbufu vya milipuko kama vile panya, nzige, kweleakwelea na viwavijeshi vamizi umeongezeka kutoka tani 4,111.50 mwaka 2015 hadi tani 16,869.10 mwaka 2019.
Mheshimiwa Waziri Mkuu;

Katika jitihada za kuendeleza miundombinu ya umwagiliaji, eneo la kilimo cha umwagiliaji limeongezeka  kutoka hekta 461,326 mwaka 2015/2016 hadi hekta 694,715 mwaka 2019/20 sawa na ongezeko la asilimia 33.6. Aidha, tija ya uzalishaji katika skimu za umwagiliaji zilizoendelezwa imeongezeka kutoka wastani wa tani 1.8 – 2.0 kwa hekta mwaka 2015/2016 hadi kufikia wastani wa tani 4.0 – 5.0 kwa hekta 2019/2020 kwa zao la mpunga. 
Katika suala la uongezaji wa thamani ya mazao ya kilimo, Wizara imehamasisha ujenzi na uanzishwaji wa jumla ya viwanda vipya 189 vya kuchakata mazao vikiwemo vya korosho 9, chai 3, kahawa 59, pamba 36, mkonge 81 na pareto 1 katika kipindi cha miaka mine. Aidha, kutokana na maono ya Serikali ya awamu ya tano kuifanya Tanzania  kuwa nchi ya viwanda, Wizara ya Kilimo 
tumewezesha vyama vya ushirika kufufua Ginneries Saba (7) kupitia Vyama Vikuu vya ushirika vya Chato (CCU), Kahama (KACU), Nyanza, Mara na SHIRECU. Kati ya hizo, Ginneries mbili (2) za Chato na KACU zimeanza kufanya kazi msimu huu wa pamba na zitazinduliwa hivi karibuni. Pia Wizara imefanikiwa kuziunganisha ginnery hizo na kiwanda cha nguo cha NIDA na hivyo kuzifanya kuwa na uhakika wa masoko ya nyuzi watakazokuwa wakizalisha. Mkakati na mwelekeo wa Wizara ni kujipanga na kuhakikisha tunafufua viwanda vya nguo ambavyo vitawezesha pamba yote inayozaliwa nchini kutumiwa na viwanda vya ndani.

Kutokana na jitihada hizo, ajira katika mnyororo wa thamani ya mazao ya kilimo zimeongezeka kutoka wastani wa ajira 3,880,262 Mwaka 2015/16 hadi kufikia wastani wa ajira 6,204,607 Mwaka 2019/20.

Mheshimiwa Waziri Mkuu, uzoefu wa mbinu na utaratibu wa kuendeleza viwanda kwenye Tasnia ya Pamba kupitia vyama vya ushirika utaendelezwa katika mazao mengine ili mkulima aweze kunufaika na bei na kupata kipato kikubwa katika hatua mbalimbali za mnyororo wa thamani.
Mheshimiwa Waziri Mkuu Mwaka 2015 nchi ilikuwa na jumla ya maghala 3,400 yenye uwezo wa kuhifadhi tani 2,774,106 za mazao ya chakula. Ujenzi na ukarabati miundombinu ya hifadhi yavihenge 57 na ghala 118 zenye uwezo wa kuhifadhi jumla ya tani 203,000 na tani 100,700 mtawalia na hivyo kuongeza uwezo wa kuhifadhi kutoka tani 2,774,106 mwaka 2015/2016 hadi tani 3,077,806 mwaka 2019/2020 sawa na ongezeko la asilimia 11. Aidha, ushirika umeendelea kuimarika ambapo Vyama vya Ushirika vimeongezeka kutoka 7,394 mwaka 2015 hadi 11,626 mwaka 2019 sawa na ongezeko la asilimia 57. Vilevile, idadi ya wanachama wa Vyama vya Ushirika imeongezeka kutoka 2,390,593 mwaka 2015 hadi 5,880,736 mwaka 2019 sawa na ongezeko la asilimia 146. Hata hivyo, Wizara imechukua hatua ya kuvifuta jumla ya Vyama 3,317 ambavyo vilibainika kuwa ni hewa na hivyo kubaki na jumla ya Vyama vya ushirika 9,185 kwenye daftari/rejista ya Vyama vya ushirika nchini.
Mheshimiwa Waziri Mkuu Kama sote tunavyofahamu, ujtafiti ni kiini cha kuendeleza sekta ya kilimo nchini. Wizara ya Kilimo kupitia Taasisi ya Utafiti wa Kilimo Tanzania (TARI) kwa kushirikiana na sekta binafsi imegundua aina 124 za mbegu bora. Kati ya aina hizo, kampuni binafsi zimegundua aina 35 za mbegu bora za mazao ya kilimo. Vilevile, utafiti wa kupima afya ya udongo na kuandaa ramani zinazoonesha mtawanyiko na viwango vya mboji (Organic carbon) pamoja na uchachu (pH) wa udongo katika mikoa yote nchini umefanyika. 
Aidha, Wizara kupitia vyuo vyake 14 vya mafunzo ya kilimo (MATIs) imetoa wataalam wa kilimo 7,530; na 6,146 wamehitimu katika vyuo binafsi 12 ngazi ya Astashahada na Stashahada za kilimo. Sambamba na hilo, jumla ya maafisa ugani 902 na wakulima 42,192 wamepatiwa mafunzo kuhusu kanuni za kilimo bora, teknolojia mbalimbali za uzalishaji, jinsia na masoko.
Mheshimiwa Waziri Mkuu Pamoja na mafanikio mengi ya Serikali ya awamu ya tano katika kuendeleza na kufanya mageuzi kwenye sekta ya kilimo, bado pamekuwepo na changamoto kadhaa ambazo kama Wizara tumeendelea kuzitatua. Changamoto hizo ni pamoja na tija duni kwa wakulima walio wengi, ajira, uchache wa maafisa ugani katika maeneo mengi, kutokuwepo kwa taarifa za masoko ya mazao, uwekezaji mdogo katika kilimo, uanzishwaji wa mashamba makubwa n.k. Katika jitihada za utatuzi wa chanagmoto hizo, Wizara ya kilimo imechukua hatua mbalimbali zikiwemo kuanzisha kitengo cha masoko, mfumo wa utoaji wa huduma za ugani na taarifa za masoko kimtandao na kuimarisha miundombinu kwenye Vyuo vya Mafunzo ya Kilimo, Vituo vya mafunzo ya wakulima pamoja na Vituo vya Utafiti hapa nchini.
Mheshimiwa Waziri Mkuu Wizara tumejipanga na kujiwekea mikakati yenye dhana na mwelekeo wa kukibadilisha kilimo na kuwa cha kibiashara na chenye faida. Katika msimu wa kilimo wa mwaka 2020/2021, Wizara imepanga kutekeleza malengo na shabaha zifuatazo; kuzalisha tani 18,000,000 za mazao ya chakula; kuzalisha jumla ya tani 5,269,858 za mazao ya asili ya biashara yakiwemo pamba (400,000), korosho (300,000), chai (40,000), kahawa (90,000), miwa (4,246,630), pareto (2,800), mkonge (125,428) na tumbaku (65,000); Kuhakikisha upatikanaji wa mbolea tani 760,000; Kuhakikisha upatikanaji wa Mbegu tani 115,000; Kuhakikisha upatikanaji wa Viuatilifu tani 22,000; Kuzalisha tani 8,500,000 za mazao ya bustani; Kuhifadhi chakula kiasi cha tani 300,000; Kusimamia utafutaji na upatikanaji wa masoko ya mazao ya wakulima; Kununua na kuuza tani 500,000 za nafaka na tani 1,200,000 za muhogo mkavu kupitia Bodi ya Nafaka na Mazao Mchanganyiko (CPB).
Mheshimiwa Waziri Mkuu,

Kaulimbiu katika maonesho ya mwaka huu ni “Kwa Maendeleo ya Kilimo Mifugo na Uvuvi Chagua Viongoi Bora 2020.” Kaulimbiu hii ni sehemu ya kuhimiza uendelezaji wa sekta za kilimo, mifugo na uvuvi utakaosimamiwa na viongozi bora watakaopatikana wakati wa Uchaguzi Mkuu wa Mwaka 2020. 
Kupitia kaulimbiu hii tunahimiza wakulima, wafugaji na wavuvi kutumia haki yao ya kikatiba kuchagua viongozi watakajitoa kuboresha shughuli zao ili kuongeza tija na kipato.

Mheshimiwa Waziri Mkuu,

Kupitia maadhimisho haya wakulima, wafugaji, wavuvi, wanaushirika na wadau wengine kwa kipindi cha siku Nane katika viwanja vyote Nane (8) vya Maonesho wamepata nafasi ya kujifunza na kubadilishana uzoefu ili hatimaye sekta hizi ziweze kuongeza uzalishaji na tija zaidi.  Uwekezaji katika sekta ya kilimo ukiwa wenye tija uzalishaji utaongezeka katika eneo dogo na upatikanaji wa malighafi za kutosha kwa ajili ya viwanda. Kutokana na mwamko wa wakulima, wafugaji na wavuvi kutaka kujifunza na Wizara imeamua kuongeza siku mbili zaidi za Maonesho hadi tarehe 10 Agosti, 2020.

Mheshimiwa Waziri Mkuu, kama sehemu ya kuendelea kuboresha kilimo chetu, leo hii pamoja na shughuli nyingine utazofanya katika Kilele hiki, tunakuomba utuzindulie Mwongozo wa Mafunzo kwa Wakufunzi na Maafisa Ugani katika Kufasiri na Kutumia Taarifa za Huduma za Hali ya Hewa katika Kilimo. Mwongozo huu umeandaliwa kwa kutambua kuwa matukio makubwa ya hali mbaya ya hewa yanayoikumba nchi yetu kutokana na mabadiliko ya tabianchi. Mabadiliko haya yamesababisha ongezeko na ukubwa wa majanga yanayohusiana na hali ya hewa ikiwemo mafuriko, ukame, matukio ya upepo mkali na ongezeko la joto. Hali hiyo inasababisha kupungua kwa maji ya ardhini, ongezeko la wadudu waharibifu na milipuko ya magonjwa. Aidha, hali hiyo imeongeza changamoto katika juhudi za kuongeza tija katika sekta ya kilimo na jitihada za Tanzania za kufikia Malengo ya Maendeleo Endelevu, hasa lengo la pili la kutokomeza njaa. 

Mheshimiwa Waziri Mkuu, pamoja na juhudi mbalimbali zinazoendelea za kukabiliana na athari za mabadiliko ya tabianchi, bado kuna upungufu katika uelewa wa matumizi sahihi ya taarifa za hali ya hewa, huduma, ushauri na bidhaa za hali ya hewa miongoni mwa wadau wa kilimo ili kuwa na kilimo chenye tija. Matumizi sahihi ya taarifa za hali ya hewa na huduma mbali mbali zinazotolewa na Mamlaka ya Hali ya Hewa Tanzania ni muhimu katika kutekeleza kilimo himilivu na chenye uhakika wa usalama wa chakula katika hali ya mabadiliko ya hali ya hewa na tabianchi. 

Kwa kuzingatia hilo, Wizara ya Kilimo Tanzania, Wizara ya Kilimo, Maliasili, Mifugo na Uvuvi Zanzibar, kwa kushirikiana na Mamlaka ya Hali ya Hewa Tanzania zimeandaa Mwongozo huu wa mafunzo kwa wakufunzi na maafisa ugani katika kufasiri na kutumia taarifa na bidhaa za hali ya hewa katika kilimo. Mwongozo huu, unalenga kujenga uwezo wa wakulima na maafisa ugani wa (Kilimo, Mifugo na Uvuvi) juu ya matumizi sahihi ya taarifa za hali ya hewa na ushauri unaotolewa na Mamlaka ya Hali ya Hewa Tanzania katika shughuli za kilimo. Matumizi sahihi ya mwongozo huu, pamoja na nyaraka zinazohusu kilimo kinachohimili mabadiliko ya hali ya hewa na tabianchi, yanatarajiwa kuimarisha uwezo wa wakulima katika kukabiliana na athari za mabadiliko ya hali ya hewa na tabianchi, kupelekea uhakika wa chakula katika ngazi zote (kaya hadi Taifa) na kuisaidia serikali kufikia malengo ya maendeleo endelevu. 

Mheshimiwa Waziri Mkuu, Napenda kuchukua nafasi hii kuwashukuru Idara ya Kilimo ya Marekani (USDA) na Shirika Umoja wa Mataifa la Chakula na Kilimo (FAO) kwa kuwezesha uandaaji wa Mwongozo huu.

Baada ya kusema hayo, sasa ninayo heshima kuchukua fursa hii kukukaribisha ili uweze kuongea na Watanzania kupitia hadhara hii, kuzindua Mwongozo wa Taarifa za Hali ya Hewa katika Kilimo na kukabidhi zawadi kwa wakulima na wafugaji washindi pamoja na makundi mbalimbali ya waoneshaji walioshiriki katika Maonesho haya.

Mheshimiwa Waziri Mkuu, Karibu Sana!!




1

